
Efni: Umsögn um skýrslu nefndar um mótun stefnu um lagningu raflína í jörð, 60. mál

Með tölvubréfi nefndasviðs Alþingis, dags. 5. febrúar 2014, barst Landsneti til umsagnar skýrsla nefndar 
um mótun stefnu um lagningu raflína í jörð, sem lögð hefur verið fram af iðnaðar- og viðskiptaráðherra 
(60. mál).

í formála iðnaðar- og viðskiptaráðherra segir m.a. að mikilvægt sé að fyrir liggi stefnumörkun um með 
hvaða hætti og á hvaða forsendum skuli stefnt að lagningu raflína í jörð og til hvaða þátta skuli sérstaklega 
taka tillit í þeim efnum. Þá kemur fram sú skoðun ráðherra að nauðsynlegt sé að stjórnvöld móti skýra 
stefnu varðandi lagningu raflína í jörð og framtíðaruppbyggingu flutningskerfis raforku og markmiðið sé 
að í framhaldi af umræðu um skýrsluna muni stjórnvöld móta opinbera stefnu að því er snertir lagningu 
raflína í jörð og framtíðaruppbyggingu raforkukerfsins. Landsnet tekur heilshugar undir þetta en að mati 
félagsins er orðið afar aðkallandi að stjórnvöld móti slíka stefnu. Mikilvægt er að ráðist verði í styrkingu 
meginflutningskerfisins og hefur Landsnet undirbúið framkvæmdir sem ætlað er að auka flutningsgetu og 
afhendingaröryggi. Tafir hafa hins vegar orðið á undirbúningi vegna kærumála og seinagangs í 
skipulagsmálum, sem að stærstum hluta má rekja til ágreinings um stefnu varðandi lagningu jarðstrengja.

Landsnet átti fulltrúa í nefnd um mótun stefnu um lagningu raflína í jörð og stóð þannlg að megintillögum 
nefndarinnar og hefur félagið þegar hafið vinnu á grundvelli þessara tillagna nefndarinnar. Þannig er 
væntanleg kerfisáætlun Landsnets fyrir árin 2014-2023 nú í matsferli samkvæmt lögum um umhverfismat 
áætlana auk þess sem Landsnet hefur komið að undirbúningi frumvarps til breytinga á raforkulögum um 
innleiðingu ákvæða þriðju raforkutilskipunarinnar um kerfisáætlanir. Ennfremur hefur verið aukin áhersla 
á opinbera umfjöllun um valkostagreiningu vlð undirbúning nýrra stórverkefna. Jafnframt er nú aukin 
áhersla á sýnileikagrelningu mismunandi mastrategunda eftir landgerðum og öðrum aðstæðum. Þá hafa 
verið gerðar ýmsar rannsóknir og greiningar tengdar umhverfl og hagfræði sem og nánari greining á 
kerfislegum annmörkum við strenglagnir.

Varðandi almenn viðmið um jarðstrengslagnir þá hefur Landsnet frá stofnun unnið út frá eftirfarandi 
viðmiðum varðandi lagningu jarðstrengja:

• Á 66 kV spennu eru jarðstrengslausnir að öðru jöfnu valdar við tengingar enda er kostnaður 
sambærilegur og viðgerðartími ásættanlegur

• Á 132 kV spennu eru jarðstrengslausnir skoðaðar á styttri vegalengdum og þar sem um tengingu 
við einstaka viðskiptavini er að ræða.

• Á 220 kV spennu eru jarðstengslausnir ekki tæknilega eða kostnaðarlega fýsilegar. Þær koma 
eingöngu til athugunar á styttri köflum og vlð mjög sérstakar aðstæður, t.d. ef um er að ræða 
einstæðar umhverfisaðstæður eða þétta íbúðabyggð.

Þessum viðmiðum svipar mjög til þeirrar aðferðarfræði sem beitt er í mörgum löndum, s.s. í Noregi, 
Svíþjóð og Finnlandi. í Noregi eru alfarið notaðir jarðstrengir á lægri spennum upp að 22 kV. Á 66 kV og 
132 kV spennu eru loftlínur meginreglan nema að nota skal jarðstrengi á svæðum þar sem taka skal tillit

til álags eða mikilla sjónrænna áhrifa. í 300 kV og 420 kV meginflutningskerfinu er aðalreglan loftlínur 
nema í einstökum undantekningartilfellum. í Svíþjóð er höfuðreglan loftlínur í meginflutningskerfinu á 220 
kV og 420 kV og sömu sögu er að segja um Finnland. Þessi nágrannalönd okkar eru strjálbýl og búa víða 
við erfiðar náttúrufarslegar aðstæður sambærilegar við ísland s.s. há fjöll og kulda. íbúaþéttleiki landanna 
er 16 íbúar/km2 (NO), 20 íbúar/km2 (SE), og 16 íbúar/km2 (FI). Til samanburðar er íbúaþéttleiki íslands 
um 3 íbúar/km2.

Dæmi eru einnig um önnur viðmið við lagningu jarðstrengja. Þannig hefur í Danmörku verið tekin sú 
ákvörðun af stjórnvöldum að leggja skuli allar núverandi og framtíðar línur á 132/150 kV í jörðu. Bæta á 
sjónræn áhrif 400 kV lína með nýrri hönnun með lægri möstrum og leggja í jörð á nokkrum völdum 
stöðum. Aukakostnaður vegna þessara aðgerða er borinn af raforkunotendum í Danmörku. í Hollandi er 
stefnan hins vegar að heildarlengd loftlína í kerfinu skuli vera óbreytt. Þegar reistar eru nýjar loftlínur eru 
gamlar línur á lægri spennu rifnar og lagðar í jörð svo að kílómetrafjöldi loftlína haldist óbreyttur. Þessi 
aðferð tekur mið af hagkvæmni þar sem hagkvæmustu hlutar kerfisins á hverjum tíma eru lagðir í jörðu. 
Bæði Danmörk og Holland eru þéttbýl og láglend, en íbúaþéttleiki Danmerkur er 128 íbúar/km2 og Hollands 
404 íbúar/km2.

Við val á milli tæknilegra valkosta s.s. jarðstrengja og loftlína þarf að taka tillit til margra þátta í umhverfi 
hverju sinni, en Landsnet vekur athygli á að aðstæður á íslandi eru um margt frábrugðnar því sem gerist 
víðast í Evrópu. Sem dæmi má nefna að kerfislegar aðstæður eru frábrugðnar þar sem kerfið á íslandi er 
lítið möskvað og víðast með lágt skammhlaupsafl. Þá eru jarðvegsaðstæður á íslandi ólíkar því sem er 
víða á meginlandi Evrópu, sem hefur m.a. áhrif á varmaleiðni og aðstæður til greftrunar. Einnig er 
mikilvægt að horfa til bilana við mismunandi lausnir og áhrif bilana á afhendingaröryggi rafmagns. 
Tæknilegir valkostir hafa einnig ólík umhverfislega áhrif, s.s. sýnileika, jarðrask og afturkræfni.

Að mati Landsnets er mikilvægt að ráðist verði í frekari undirbúningsvinnu þar sem skoðuð eru áhrif 
mismunandi viðmiða við lagningu jarðstrengja hér á landi. Við mótun stefnu um lagningu jarðstrengja í 
flutningskerfinu þarf að huga að umhverfislegum, fjárhagslegum, tæknilegum sem og landfræðilegum 
þáttum. Þá telur Landsnet nauðsynlegt að stjórnvöld geri sjálfstæða úttekt á kostnaðartölum og 
niðurstöðum Landsnets, eða leiti upplýsinga um kostnað jarðstrengja hjá ráðuneytum erlendis sem um 
þessi mál fjalla. Landsnet hefur leitast við að leggja raunhæft mat á kosti og galla jarðstrengslausna á 
mismunandi spennustigum en hefur mátt iiggja undir ásökunum um að ýkja kostnað við lagningu 
jarðstrengja, á sama tíma og aðrir aðilar hafa lagt fram útreikninga sem Landsnet telur ekki standast 
skoðun. Sérstaklega vill Landsnet benda á skýrslu Metsco Energy Solutions sem unnin var fyrir Landvernd 
og aðilar hafa gjarnan vísað til. í þeirri skýrslu var mat á kostnaði vegna fjárfestinga í strengjum 
sambærilegt og hjá Landsneti en fjárhagslegar greiningar á líftímakostnaðar í öllum meginatriðum rangar. 
Þá hefur í umræðunni verið horft framhjá ýmsum tæknilegum staðreyndum, sem gera jarðstrengslausnir 
á ýmsum hlutum meginflutningskerfisins óraunhæfar við þær aðstæður sem ríkja á íslandi.

Varðandi umræðu um blandaðar lausnir („partial undergrounding") þar sem þær eru tæknilega raunhæfar 
er mikilvægt að hafa í huga að sú leið felur ekki í sér lausn ef stjórnvöld setja ekki fram skýr viðmið um 
við hvaða aðstæður skuli leggja jarðstrengi. Landsnet hefur með aðstoð ráðgafa leitað viðmiða við 
blandaðar lausnir án árangurs. Slík viðmið virðast ekki vera í notkun umfram núverandi viðmið Landsnets 
og frávik þar sem jarðstrengir eru lagðir á köflum erlendls fá oftast sérstaka meðferð faghópa sem meta 
aðstæður hverju sinnl og ákveða hvort jarðstrengur skuli lagður. Miðað við það hversu almenn krafan um 
raflínur í jörð er hérlendis má ætla að það þyrfti nokkuð skýr viðmið til hliðsjónar við vísun slíkra mála í 
faghóp.

Landsnet hefur og mun áfram horfa til allra tæknilegra kosta við uppbyggingu raforkuflutningskerfisins og 
beita bestu tækni hverju sinni. Landsnet leggur þó ríka áherslu á að stjórnvöld setji fram skýrar reglur um 
hvenær og hvort skuli víkja frá hagkvæmasta og öruggasta kosti eins og lög gera ráð fyrir. Núverandi 
ástand gerir Landsneti illmögulegt að starfrækja skyldur sínar á meðan núverandi viðmið eru ekki 
samþykkt af öllum stjórnstigum.

Landsnet er reiðubúið að vinna frekari greiningum á þeim leiðum sem bent er á í umsögn þessari sé þess 
óskað.

Virðingarfyllst,

rður Guðmundsson, forstjóri.

